
GOUVÈNÈ CUOMO ANONSE 105 MILYON DOLA FINANSMAN SIBVANSYON POU 
POU ÒGANIZASYON ATISTIK AK KILTIRÈL SAN BI LIKRATIF AK ATIS YO  

  
Katriyèm faz finansman fleksib Konsèy Eta a pou Zèv Atistik yo  

Aplikasyon pou sibvansyon pou pèfòmans an dirèk yo ap ouvri mèkredi 16 jen  
  

Gouvènè Andrew M. Cuomo te anonse jodi a gen 105 milyon dola ki disponib pou 
finansman zèv atistik ak kiltirèl ki enpòtan atravè Konsèy Eta a sou Zèv Atistik yo (New 
York State Council on the Arts, NYSCA), ki enkli yon pwogram pou redinamize 
espektak an dirèk akoutèm k ap ouvri pou aplikasyon mèkredi. Sibvansyon an ap ede 
nan repriz sektè atistik la sou plizyè lane apre COVID-19 la epi favorize revitalizasyon 
ekonomi kreyatif New York la, ki kontribye 123 milya dola chak ane nan aktivite 
ekonomik epi sipòte plis pase 500,000 djòb nan tout eta a.  
  
"Nou dwe rekonstui New York pi byen ke jan li te ye anvan an, epi yon pati nan 
pwosesis sa se pral ranfòse epi redinamize ekonomi kreyatif nou an," Gouvènè Cuomo 
te deklare. "Sibvansyon sa yo ap peye dividand atravè aktivite ekonomik ekosistèm 
kreyatif nou an pwodui, k ap kontinye fleri epi enspire nou pandan n ap travay ansanm 
pou fè New York pi solid ke jamè."  
  
Ap genyen kat faz finansman, avèk 20 milyon dola ki deja angaje nan sibvansyon sou 
plizyè ane nan premye faz la. Chak faz fèt pou abòde bezwen ki pi ijan òganizasyon ak 
atis nan sektè kreyatif san bi likratif New York la.  
  

• Redemare NY: Sibvansyon rapid pou pèfòmans an dirèk (10 milyon 
dola): Sipò a ap abòde sektè atistik nan domèn ki pi frape pa COVID-19 la 
dirèkteman, epi redinamize opòtinite pou pèfòmans an pèsòn, akoutèm yo. 
Finansman sa ap priyorize rekiperasyon san presedan òganizasyon pèfòmans, 
lokal, atis ak gwoup New York yo. Opòtinite 10 milyon dola sa ofri sipò ki soti nan 
NYSCA epi rebay sibvansyon sipò atravè pwogram Patenarya ak Sibvansyon 
Kominotè nan Tout Eta a (Partnerships and Statewide Community Regrants) 
NYSCA a. Sibvansyon 5,000 ak 10,000 dola ap disponib pou òganizasyon atistik 
ki kalifye yo pou pèfòmans ki pwograme pou 2021 an. Se patnè NYSCA nan tout 
eta a k ap jere sipò yo bay atravè Pwogram Sibvansyon Kominotè a, k ap 
konsantre sou relans pèfòmans lan nan yon nivo lokal. Objektif sipò sibvansyon 
sa se pou rive jwenn ti òganizasyon lokal ki pa resevwa sibvansyon dirèk nan 
men NYSCA yo. Enstriksyon pou etap 1 an ak pòtay pou Sibvansyon Rapid pou 
Pèfòmans an Dirèk la ap ouvri 16 jen. Pòtay aplikasyon an ap fèmen 1ye jiyè.  



 

 

  

• Aksè ki elaji nan finansman (15 milyon dola): Sipò a ap elaji rezo patnè 
sibvansyon ki gen valè pou NYSCA a pou rive jwenn gran kominote atis ak 
òganizasyon divèsifye New York la. Y ap distribye finansman an atravè 
Patenarya ak Sibvansyon Kominotè NYSCA nan tout eta a: Sipò ki ogmante nan 
nivo lokal la ap asire ke plis kominote, òganizasyon ak moun gen aksè nan 
finansman NYSCA a. Enstriksyon pou faz 2 a ap afiche 16 jen 2021. Pòtay 
aplikasyon an ap ouvè 19 jiyè epi fèmen 2 out.  

  

• Rekiperasyon pou òganizasyon ak atis endividyèl (40 milyon dola): Sipò a 
ap elaji èd endividyèl pou atis yo epi bay finansman ki fleksib pou òganizasyon 
yo atravè yon eksperyans aplikasyon senplifye. Sibvansyon yo ofri nan faz sa ap 
elaji kalifikasyon an anpil epi ankouraje nouvo aplikan nan yon gran seri domèn 
atistik ak kiltirèl. Y ap bay priyorite ak aplikan ki sèvi kominote ki mal reprezante 
sou plan istorik yo. Enstriksyon pou faz 3 a ap afiche 16 jen. Pòtay aplikasyon an 
ap ouvè 19 jen epi l ap fèmen an septanm.  

  

• Finansman Kapital pou Ar (20 milyon dola): Sipò a ap ede òganizasyon yo 
pou fè amelyorasyon pou abòde pwoblèm sante ak sekirite nan espas ak lokal yo 
pami lòt bezwen yo. Nou ankouraje tout òganizasyon atistik ak kiltirèl san bi 
likratif Eta New York yo pou aplike. Enstriksyon pou faz 4 ak pòtay aplikasyon an 
ap ouvri nan mwa septanm.  

  
Y ap pibliye plis enfòmasyon sou sitwèb NYSCA a semèn sa.  
  
Direktè Egzekitif NYSCA, Mara Manus, di konsa, "Pandan epòk apre COVID la ap 
kòmanse, objektif NYSCA se pou favorize yon pi bon aksè pou finansman atistik rive 
jwenn kominote ki mal reprezante nan fason istorik yo, epi sipòte kreyasyon atistik la 
nan tout lajè li nan New York. Nou rekonesan ak Gouvènè Cuomo, Lejislati Eta New 
York, ak Divizyon Bidjè a pou devouman ak sipò enkondisyonèl yo. Kilti kreyatif 
ekstraòdinè nou an ranfòse touris, ospitalite ak Ri Prensipal yo nan chak rejyon. 
Reouvèti atizay la pral anflame rekiperasyon sou plizyè ane, plizyè fasèt nou an, epi l 
ap fè pwomosyon vitalite, sante ak pwosperite pandan n ap rekonstri atravè Eta New 
York."  
  
Prezidan NYSCA Katherine Nicholls, te deklare, "Estaf ak manm Konsèy NYSCA a 
pafètman konsyen de bezwen kontini an ak presyon finansye ki peze sou do moun ak 
òganizasyon nan sektè sa. 100 milyon dola istorik finansman sa ap pote soulajman san 
presedan. Mwen enpasyan pou travay ak Konsèy ak estaf NYSCA a pou kontinye 
misyon nou pou fè pwomosyon efò atistik yo nan tout 62 konte ak òganizasyon atistik 
nan chak deskripsyon."  
  
Enfòmasyon sou Konsèy Eta New York pou Zèv Atistik lan  
  
Konsèy Eta New York pou Zèv Atistik la prezève epi fè avanse divès aspè nan atizay ak 
kilti ki fè Eta New York se yon kote eksepsyonèl pou viv, travay epi vizite. Konsèy pou 

http://www.arts.ny.gov/


 

 

Zèv Atistik la defann dwa tout rezidan New York genyen pou fè eksperyans kontribisyon 
enpòtan ke atizay genyen nan kominote nou yo, nan edikasyon, nan devlopman 
ekonomik ak kalite lavi.  
  
Atravè aktivite prensipal sibvansyon li, Konsèy pou Zèv Atistik la te bay plis pase 40 
milyon dola nan ane fiskal 2021 an. Atravè pwogram sibansyon nan tout eta a, 
finansman Konsèy pou Zèv Atistik la te rive nan tout 62 konte atravè Eta New York. 
Finansman sa a sipòte atizay vizyèl, literè, medyatik ak espektak epi gen sipò espesyal 
pou edikasyon atistik ak kominote ki pa sèvi yo. Konsèy pou Zèv Atistik la fè pwogrese 
kilti kreyatif New York la lè li reyini lidè nan domèn lan epi bay opòtinite devlopman 
òganizasyonèl ak pwofesyonèl ak resous enfòmatif.  
  
NYSCA a te kreye pa Gouvènè Nelson Rockefeller an 1960 epi li te kontinye devlope 
jiskaprezan ak sipò Gouvènè Andrew M. Cuomo ansanm ak Kò Lejislatif Eta New York 
lan, NYSCA se yon ajans nan Branch Ekzekitif la nan Eta New York.  

